ՀԻՄՆԱՎՈՐՈՒՄ
«Հայաստանի Հանրապետության Լոռու մարզի Ստեփանավան, Սյունիքի մարզի Կապան, Տավուշի մարզի Իջևան համայնքների ավագանիների ընտրություններ նշանակելու, Կառավարության 2020 թվականի դեկտեմբերի 30-ի №2215-Ն որոշման մեջ փոփոխություններ և լրացումներ կատարելու և Հայաստանի Հանրապետության ոստիկանությանը գումար հատկացնելու մասին» Կառավարության որոշման ընդունման
2020թ. ապրիլի 17-ին Ազգային ժողովն ընդունեց «Հայաստանի Հանրապետության վարչատարածքային բաժանման մասին» Հայաստանի Հանրապետության օրենքում փոփոխություններ և լրացումներ կատարելու մասին», «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» Հայաստանի Հանրապետության օրենքները, որոնց համաձայն ձևավորվեցին երկու միավորված համայնքներ՝ Լոռու մարզի Լերմոնտովո և Տավուշի մարզի Իջևան: «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» Հայաստանի Հանրապետության օրենքով նախատեսվեց, որ Հայաստանի Հանրապետության Լոռու մարզի Լերմոնտովո, Տավուշի մարզի Իջևան համայնքներում Հայաստանի Հանրապետության կառավարությունը նշանակում է տեղական ինքնակառավարման մարմինների ընտրություններ` «Հայաստանի Հանրապետության ընտրական օրենսգիրք» Հայաստանի Հանրապետության սահմանադրական օրենքով սահմանված՝ տեղական ինքնակառավարման մարմինների հերթական ընտրությունների անցկացման կարգով: «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» 2020 թվականի ապրիլի 17-ի ՀՕ-228-Ն  օրենքի 2-րդ հոդվածով սահմանվում է, որ վերոնշյալ ընտրությունները նշանակվում են օրենքն ուժի մեջ մտնելուց հետո՝ վեց ամսվա ընթացքում: Այդ ժամկետը լրանում էր 2020 թվականի նոյեմբերի 16-ին:

 «Հայաստանի Հանրապետության ընտրական օրենսգիրք» սահմանադրական օրենքի 120-րդ հոդվածի համաձայն՝ «Համայնքի ղեկավարի և ավագանու անդամի հերթական ընտրություններ կարող են անցկացվել տարին մինչև չորս անգամ: Համայնքի ղեկավարի և ավագանու անդամի հերթական ընտրությունների քվեարկության օրերը յուրաքանչյուր տարվա համար սահմանում է Կենտրոնական ընտրական հանձնաժողովը»: Կենտրոնական ընտրական հանձնաժողովի 2020 թվականի սեպտեմբերի 23-ի №-28-Ա որոշմամբ տեղական ինքնակառավարման ընտրությունների համար սահմանված մոտակա օրն էր 2021 թվականի մարտի 14-ը: Լոռու մարզի Լերմոնտովո, Տավուշի մարզի Իջևան համայնքների ավագանիների ընտրությունների անցկացման համար առաջարկվել էր այդ օրը:  
2020 թվականի նոյեմբերի 5-ին Կառավարությունն ընդունեց «Հայաստանի Հանրապետության Լոռու մարզի Լերմոնտովո, Տավուշի մարզի Իջևան համայնքների  ավագանիների ընտրություններ նշանակելու և անցկացնելու մասին» №1776-Ն որոշումը: 
Նկատի ունենալով այն հանգամանքը, որ երկրում հայտարարված էր ռազմական դրություն՝ Կառավարությունը 2021 թվականի հունվարի 14-ին վերոնշյալ որոշումն ուժը կորցրած ճանաչեց:
ԿԸՀ 2021 թվականի հուլիսի 22-ի №195-Ա որոշմամբ ՏԻՄ-երի ընտրությունների հաջորդ օրը սահմանվել է ս.թ. նոյեմբերի 14-ին: Տավուշի մարզի Իջևան համայնքի ավագանու ընտրության անցկացման համար առաջարկվում է այդ օրը: 
Հայաստանի Հանրապետության Լոռու մարզի Ստեփանավան համայնքի  ավագանու թվով 15 անդամներն (օրենքով նախատեսված 15-ից) ընտրվել են 2017 թվականի նոյեմբերի 5-ին կայացած ավագանու անդամների ընտրության արդյունքում: Ստեփանավան համայնքի ավագանու անդամներից մեկի՝ Հրաչյա Սուքիասյանի լիազորությունները սահմանված կարգով դադարեցվել էին 2019 թվականի հուլիսի 9-ին (անձնական դիմումի հիմքով): 

2020թ. օգոստոսի 20-ին վաղաժամկետ դադարեցվել են նաև ավագանու անդամներ Գոռ Ասրյանի, Արմեն Գրիգորյանի, Տիգրան Թունյանի, Հմայակ Մարտիրոսյանի, Անդրանիկ Տոնոյանի, Արսեն Հարությունյանի, Արթուր Սուքիասյանի լիազորությունները (անձնական դիմումի հիմքով): Ավագանու նշված անդամների լիազորությունները դադարեցվելու հանգամանքով պայմանավորված անհնարին է դարձել Ստեփանավան համայնքի ավագանու նիստերի հետագա անցկացումը: «Տեղական ինքնակառավարման մասին» ՀՀ օրենքի 23-րդ հոդվածի 1-ին մասի համաձայն՝ «Եթե համայնքի ավագանու անդամի լիազորությունների դադարեցման (դադարման) հետևանքով անհնարին է դառնում համայնքի ավագանու հետագա նիստերի անցկացումը, ապա ավագանու լիազորությունների վաղաժամկետ դադարեցման վերաբերյալ կազմվում է արձանագրություն, որը ստորագրում են ավագանու մնացած անդամները կամ համայնքի ղեկավարը»:

Միքայել Ղարաքեշիշյանը Լոռու մարզի Ստեփանավան համայնքի ղեկավար էր ընտրվել 2017 թվականի նոյեմբերի 5-ին կայացած ընտրությունների արդյունքում: 2020 թ. նոյեմբերի 1-ին  Միքայել Ղարաքեշիշյանը մահացել է:  

Սակայն, հաշվի առնելով այն հանգամանքը, որ երկրում հայտարարված էր արտակարգ, իսկ հետո՝ նաև ռազմական դրություն՝ համայնքի ղեկավարի և ավագանու անդամների ընտրություններ չեն նշանակվել: Ռազմական դրության ավարտից հետո համայնքի ղեկավարի և ավագանու անդամների ընտրությունների ԿԸՀ հուլիսի 22-ի №195-Ա որոշմամբ սահմանված ամենամոտ օրն է 2021 թվականի նոյեմբերի 14-ը:

ՀՀ Սյունիքի մարզի Կապան համայնքի ավագանու 15 անդամներից 8-ը ավագանու անդամի լիազորությունները վաղաժամկետ դադարեցնելու վերաբերյալ դիմումներ էին ներկայացրել համայնքի ղեկավարին: Համաձայն «Տեղական ինքնակառավարման մասին» Հայաստանի Հանրապետության օրենքի 22-րդ հոդվածի  2-րդ մասի՝ 2021 թվականի օգոստոսի  11-ից վաղաժամկետ դադարեցվել են  ավագանու ութ անդամների լիազորությունները և հաշվի առնելով, որ անհնարին է դարձել համայնքի ավագանու հետագա նիստերի անցկացումն և ավագանու գործունեության իրականացումը,  օրենքի 23-րդ հոդվածի  1-ին մասի համաձայն վաղաժամկետ դադրեցվել է նաև  Հայաստանի Հանրապետության Սյունիքի մարզի Կապան համայնքի ավագանու լիազորությունները, որ  մասին 2021 թվականի օգոստոսի 11-ի կազմել է համապատասխան արձանագրություն (կցվում է):

 Սահմանված կարգով ավագանու արտահերթ ընտրությունների անցկացումը նախաձեռնելու  նպատակով,  «Տեղական ինքանակառավարման մասին» ՀՀ օրենքի 23-րդ հոդվածի 2-րդ համաձայն,  ՀՀ Սյունիքի մարզպետը ներկայացրել է ՀՀ Սյունիքի մարզի Կապան համայնքի ավագանու 2021 թվականի օգոստոսի 11-ի «Հայաստանի Հանրապետության  Սյունիքի մարզի Կապան համայնքի ավագանու ութ անդամների և ավագանու լիազորությունների վաղաժամկետ դադարեցման մասին»  արձանագրությունը:

Սյունիքի մարզի Կապան համայնքի ավագանու արտահերթ ընտրությունները նույնպես առաջարկվում է նշանակել և անցկացնել 2021 թվականի նոյեմբերի 14-ին:
Վերոնշյալ երեք համայնքների ՏԻմ-երի ընտրությունները նախատեսվում է ֆինանսավորել Հայաստանի Հանրապետության 2021 թվականի պետական բյուջեի 1096 «Ընտրական գործընթացների համակարգում, կանոնակարգում և տեղեկատվության տրամադրում» ծրագրի 11003 «Տեղական ինքնակառավարման մարմինների ընտրությունների կազմակերպում» միջոցառման շրջանակներում:
